
Кыргызстанда 2020-жылы өлкө парламенти – 

Жогорку Кеңешке шайлоо болот. Мамлекеттин саясий 

элитасы бул саясий өнөктүккө даярдана баштады. 

Саясий партиялар ортосунда сүйлөшүүлөр жүрүүдө. 

Партия дегенде бул убакка чейин бийликте келе жат-

кан Кыргызстан социал-демократиялык партиясынын 

абалы оор. КСДПдагы бөлүнүп-жарылуу анын эртеңки 

шайлоодогу жеңишинен күмөн санатат. Кыргызстан-

дын экономикалык абалы шайлоо процессине өз тааси-

рин тийгизери анык. Өлкөгө келе турган инвестиция-

лардын азайышы, салыктардын бюджетке толук түш-

пөй калганы өкмөткө сынды көбөйтөт. Оппозициялык 

күчтөр шайлоо алдында өкмөттүн отставкасын та-

лап кылышы ыктымал. “Саясий шылтоо” менен сот-

толгон саясатчылар биригип, өзүнчө күчкө айланышы 

мүмкүн. Ошентип, бийликке нааразы күчтөрдүн ара-

кеттери шайлоо алдында күчөйт. Шайлоого барчу пар-

тиялардын саясий блокторго биригүү процесси жүрөт. 

Жетинчи чакырылыштагы Жогорку Кеңештин кура-

мынын сапатын жаңы деңгээлге көтөрүү, бийликке 

жаңы күчтөрдү келиши ж.б. маселелер талдоого алы-

нат.  

Негизги сөздөр: Жогорку Кеңеш, шайлоо, прези-

дент, өкмөт, партиялар, фракциялар, оппозия, жаңы 

күчтөр. 

В 2020 году в Кыргызстане пройдут парламент-

ские выборы в Жогорку Кенеш. Политическая элита 

начала подготовку к избирательной кампании. Между 

политическими партиями ведутся переговоры. Поло-

жение Социал-Демократической партии Кыргызстан, 

являвшейся до сегодняшнего времени партией власти, 

остается тяжелым. Раскол в партии вызывает сомне-

ния в ее победе на следующих выборах. Очевидно, поло-

жение в экономике страны также повлияет на избира-

тельный процесс. Уменьшение объемов инвестиций и 

поступлений налогов в бюджет подвергнет еще боль-

шей критике правительство. Возможно, оппозицион-

ные силы перед выборами потребуют отставку прави-

тельства. Политики, осужденные под «политическим 

предлогом» могут объединится и превратится в боль-

шую силу. Таким образом, перед выборами усилится не-

довольство к власти. Между партиями, собирающиеся 

идти на выборы будут происходить процессы объеди-

нения в политические блоки. Также в статье проанали-

зированы вопросы, такие как повышения уровня каче-

ства состава 7-го созыва Жогорку Кенеш и приход к 

власти новых сил. 

Ключевые слова: Жогорку Кенеш, выборы, прези-

дент, правительство, партии, фракции, оппозиция, 

новые силы.  

In 2020, Kyrgyzstan will hold parliamentary elections 

to the Jogorku Kenesh (parliament). The political elite has 

begun preparations for the elections campaign. Discussions 

take place among political parties. The current situation of 

the Social Democratic Party of Kyrgyzstan by being party 

of power remains grave. A split within the party has raised 

doubts about its victory in the next election. Clearly, the 

electoral process also would be influenced by the the 

economic situation of the country. Reduced investment and 

tax revenue in the budget would be subject to criticize the 

government. Before the election, the opposition forces 

might require the resignation of the government. Politicians 

convicted under "political pretext" might unite and turn into 

a big force. Therefore, before the election there would be 

resentment toward authority. There would be processes of 

association in political blocks between parties, gathering to 

go to the election. In the article, there also were analyzed 

questions such as the increase in the level of quality of 

composition of the seventh convening of Jogorku Kenesh 

(parliament) and the coming new forces to power. 

Key words: Jogorku Kenesh (parliament), elections, 

president, government, parties, factions, opposition, new 

forces. 

Кыргызстан эли 2019-жылды “санарип 

өлкө” реформасына үмүт артып, “түкүрүктөн” 

кийин эске келген жаңы мыйзам, кодекстердин 

жаңжалына кейип, кыргыз футболунун ийгили-

гине кубанып баштады. 

Быйылкы кыштын аба ырайы жылдагыдан 

мелүүн болгону менен жай келгиче күтүлбөгөн 

“ала-дүлөй" бороон-чапкындар болчудай түрү 

бар. Кыргыз саясатынын ырайы да сырттагы аба 

ырайына окшошуп, алдыда саясий кармаштын 

ызгаары катуу болчудай көрүнүп, ала булуттар 

алыстан көрүнө баштады. Сыртынан байкалба-

ганы менен расмий бийликтин, саясий партия-

лардын, оппозиция, улутчулдар, динчилдерби, 

сырткы-ички башка күчтөрдүн “уктаса түшүн-

дө, ойгонсо оюндагы” санаалары – 2020-жылда-

гы Жогорку Кеңешке шайлоого бурулуп турган 

кези. 

Ошондон улам Кыргызстандагы бийликтер-

дин, саясий күчтөрдүн келерки жылдагы шай-

лоого байланышкан аракеттери, анын арты ме-

нен коомдук-саясий абалга тийгизе турган оң-

терс натыйжалары тууралуу өзүмдүн жеке баам-

доолорумду, болжолдоолорду ала булуттар ар-

кылуу бөлүшүүнү эп көрүп отурам. 

Биринчи ала-булут. 2020-жылдагы шай-

лоо биринчи кезекте президент С.Жээнбековду 

ойлонтууда. Мамлекет башчысына “ысык-суук-

та”, көбүнесе Жогорку Кеңештеги “тар жол тай-

гак кечүүдө” коргой, колдой турган коомдук- 

социалдык катмар керек. Андай колдоо демо-

кратиялык өлкөлөрдө саясий партиялар аркылуу 

болору белгилүү. Аны сезген С.Жээнбеков жана 

анын командасы 2020-жылкы шайлоого кайсы 

партия менен барабыз, деп катуу ойлонууда. 

Улак тартышка түшкөн КСДПнын бүгүнкү таг-

дыры оор, А.Атамбаев башында турганда шай-

лоого барып мөөрөй алары өтө күмөн. Ошон-

дуктан С. Жээнбековдун санаалаштары 

“КСДПны тартып алып тирилтелиби, же “жаңы 

партия түзө калалыбы, же башка партияларга 

телинип шайлоого аттаналыбы, деген үч анжы 

ойдо турушат. Эгер 2020-жылкы шайлоодо 

С.Жээнбековго “таандык” партия көпчүлүк до-

буш алалбай, мөөрөйдү оппозициялык партия 

алып кетсе анда президенттин өзүнө мөөнөтү 

бүткөнчө “бороондуу күндөр” көп болорун баа-

ры жакшы түшүнүшөт. 

Экинчи ала булут. А.Атамбаев заманында 

“саясий шылтоо менен” соттологондордун 

ишин кайра кароо же ырайым берүү, кылмыш 

иши козголуп чет өлкөдө качып жүргөн саясат-

чыларды, журналисттердин мекенине кайтып 

келишине мүмкүнчүлүктүн берилбей жатышы 

да 2020-жылдагы шайлоо менен терең байла-

ныштуу каралууда. Түрмөдө жаткан мурдагы 

депутат Садыр Жапаров “бизди келерки парла-

менттик шайлоого катыштырбаш үчүн чыгарбай 

жатышат” [1] деп айтып чыкты.  Экс-президент 

Р. Отунбаеванын, ЖКдагы фракция лидерлери-

нин түрмөдөгү саясатчы Ө. Текебаевге ырайым 

берүү боюнча президентке өтүнүчтөрү суу кеч-

кен жок. Коомчулуктун башка өкүлдөрүнүн 

түрмөдө отурушкан башка саясатчыларга байла-

нышкан кылмыш иштерин жаңы жагдайларга 

карата кайра кароо сураныч-өтүнүчтөрү орто 

жолдо калууда.  

Президент С.Жээнбековдун  түрмөдөгү сая-

сатчылардын тагдыры жөнүндө суроо жаралган-

да “мен тергөөнүн, соттук териштирүүнүн иши-

не кийлигише албайм, ага укугум жок” [2] десе, 

башка учурда “эгер сот адилетсиздик жасап 

жатса, мен кантип карап турушум керек, кийли-

гишүүгө мажбурмун” [3] деген эки ача позиция-

сы  анын саясий салмагына доо кетире турган 

ала булуттарга айланып жаткандай сезилет. 

Ошондон улам социалдык тармактарда прези-

дент Жээнбековго “хандын сөзү эки болбойт” 

деп эскертүү жазгандар да болду. 

Түрмөдөгү саясатчылар: Ө. Текебаев, С. 

Жапаров, Б. Талгарбеков, Б. Асанов, К.Кадыров, 

Д. Чотонов, М. Султанов, Э. Карыбеков ж.б. 

жана кылмыш иши козголуп сыртта жүргөн М. 

Мырзакматов, Ө. Бабановдун жана журналист-

тердин эркиндикке чыгышына жана акталышы-

на бир гана Жээнбековдун парманы керек экен-

дигин, темир тор артында жаткандар, соттор 

жана жалпы коомчулук да жакшы сезип турат 

[4]. Эгер алар күткөн адилеттик ишке ашпаса ал 

саясатчылардын санаалаштары, жалпы электо-

ратынын нааразычылыктары күчөп, мамлекет 

башчынын үстүнө ала булут айланып, саясий 

абалды татаалдаштыра турган кырдаалдар түзү-

лүп калышы ыктымал. 

Үчүнчү ала булут. Мурдагы президент 

А.Атамбаев менен азыркы президент С.Жээнбе-

ковдун достугу элдешкис жерге жетти окшойт. 

Алмаз Шаршенович ар бир ыңгайы келе кал-

ганда өзү баш болуп, “Апрель” телеканалы төш 

болуп, башка айрым маалымат каражаттары 

С.Жээнбековдун, өкмөттүн ар бир кадамынан 

кине таап, ашкерелөөнү улантып жатат. Убакыт 

өткөн сайын дагы күчөчүдөй түрү бар. Ар бир 

маалыматтын коомдук пикир түзүү күчүн эске 

алганда “Атамбаевдин кара булуту” С.Жээнбе-

ковдун үстүнөн айланышын ургалдуу улантат, 

деп боолголосок болот. Кыскасы, азыркы рас-

мий бийликтин беделин кетирүүгө аракеттер 

“бул фронтто” да күчөйт шекилдүү [5]. Ошентсе 

да эки досту жараштырууга орус президенти 

В.Путинден үмүт артып жаткандар бар. Ал март 

айында Кыргызстанга келгенде С.Жээнбеков 

менен А.Атамбаевди ийин тийиштирип, жараш-

тырып кетет, деп күткөндөр бар. Суроо туулат, 

А.Атамбаев менен С.Жээнбековду жараштыр-

ган В.Путиндин кандай кызыкчылыгы бар? Су-

роо көп, жооп аз. Орус лидери жараштырган 

күндө да көз каранды эмес Кыргызстандын мур-

дагы, азыркы жетекчисине да жакшы аброй 

алып келбеген көрүнүш болорун эки тарап тең 

түшүнүүлөрү керек, деген ойдобуз. 

Төртүнчү ала булут. 2017-жылга салыш-

тырганда 2018-жылы Кыргызстанга сырттан 

келген инвестициянын көлөмү 33 пайызга азай-

ды, деп расмий маалымат жарыя болду. Ошол 

эле учурда өлкөдөн чыгып кеткен акчанын кө-

лөмү 328 миллион доллардан ашты, деп эконо-

мика министри айтууда. Өткөн жылы Кытайдан 

келген инвестицияда да азайган [6]. 2019-жылы 

Кытайдан күтүп жаткан 100 миллион доллар 

грант да келбей калды. Быйыл кайсы ири дол-

боорлорго кайсы өлкөдөн инвестиция келет, 

белгисиз. 2019-жылдын бюджетин 10 миллиард 

сом таңкыстыгы менен кабыл алдык. Сырткы 

карыздардын жалпы көлөмү өлкөнүн Ички дүң 

өндүрүмүнүн 60 пайызына жакындады [7]. Бул 

жылы айлык акы, же пенсия-жөлөкпулдун көбө-

йүшү жөнүндө кеп жок. Экономика, социалдык 

тармактардагы мындай “өгүз өлбө, араба сынба-

ган” абал оппозициялык күчтөргө көзүр болуп, 

кыйкырганга камчы болу, азыркы өкмөттүн үс-

түнө кара булуттарды айдаганга шамал болуп 

берчүдөй. 

Бешинчи ала булут. Коомчулуктун пики-

рине таянсак Жогорку Кеңештин алтынчы чакы-

рылышынын депутаттары сынды көп уккан пар-

ламент болуп калды. Эл өкүлдөрү сапаттык жа-

гынан ченегенде “базаркомдор” деген атка ко-

нушту. Бул жолку депутаттардан коррупцияга 

шектелип камалгандар көп болду. Чуулгандуу 

Бишкек ЖЭБдин модернизациясы боюнча кели-

шимди бекитип бергени үчүн да азыркы депу-

таттар катуу сөгүү угууда. 2016-жылы прези-

денттик аппараттын “өтүнүчү менен” депутат-

тар беш кодекс, эки мыйзамга окубай кабыл 

алып бергендери ашкереленип калды. Ошондон 

улам мурдагыбы, азыркы президент учурунда 

болсун бүгүнкү Жогорку Кеңеш “чөнтөк парла-

мент” боюнча калды окшойт. Ошентип учурда-

гы кыргыз парламентинин үстүнөн беш жыл 

бою кара булут кеткен жок. Коомчулукта парла-

менттик башкаруудан көңүл калуу, санаркоо 

күч. Байыркы грек ойчулу Сократтын “жыйын 

усталар жана соодагерлерден турат. Алар арзан 

алып, кымбат сатканды гана билишет. Алар 

мамлекттик маанилүү маселелер жөнүндө ойло-

нушпайт!” [8] деген сөзү бүгүнкү кыргыз парла-

ментинин портретине дал келип тургандай се-

зилет. 

Кандай сындабайлы азыркы Жогорку Ке-

ңештеги фракциялардын баары партияларынын 

сүрөөсү менен 2020-жылы парламентке кайра 

келгилери келишет. Бирок, бүгүнкүдөй аталыш-

тагы фракциялардын келерки чакырылышта бо-

лушу өтө дар күмөн. Андай болорун өздөрү да 

сезишет. Анткени азыркы Жогорку Кеңештеги 

фракциялар көп маселелерде өздөрүн дискреди-

тациялап алгандарын көрүп турабыз.  Ошондук-

тан азыркы депутаттардын көбү жаңы аталыш-

тагы партиялардын, же бириккен саясий блок-

тор менен кайра ЖКга келүүгө “төлгө салып” 

жаткан кездери. Азыр парламентте жок да, бар 

да партия лидерлеринин  ортосунда “кабыргала-

ры менен кеңешкен” консултациялар жүрүүдө. 

Ошентип, эски тондуу жамынып, гүлдүү жоо-

лук салынып, баягы тааныш “баягылар” саясат-

та кайра калгылары келишип, ала булут болуп 

алар көрүнөт горизонтто. 

Алтынчы ала булут. 2018-жылдын ноябрь 

айында Кыргызстандагы 50гө жакын коомдук-

саясий уюмдар курултайга чогулушуп, өлкөдөгү 

жалпы абалды талкуулап, президентке “үч” 

жана бийликтин башка бутактарына “эки” деген 

баа коюп, алардын алдына конституциялык ре-

форма баштаган көп милдеттерди, талаптарды 

коюшкан [9]. Андан көп өтпөй эле президент 

С.Жээнбеков “иштеп жаткан Конституцияны 

өзгөртүүнүн зарылчылыгы жок” [10] деп жооп 

бергени курултайчы күчтөрдүн ындынын өчүр-

дү. Кечээ жакында алар кайра жыйынга чогу-

лушуп, 2019-жылдын күзүндө бүткүл элдик ре-

ферендум өткөрүп, ага Конституцияны өзгөр-

түү, “Кумтөр” кенин улутташтыруу, орус тили-

нин расмий статусун жою сыяктуу бир нече 

олуттуу суроолорду кабаргасынан коюшууда. 

Максатка жетүү үчүн бардык аракеттерди жасай 

тургандарын жар салышты. Аларды колдогон 

либералдуу, консервативдүү жана радикал-улут-

чул күчтөр бар экенин эске алганда, бул күчтөр 

да бийлик үчүн жеңил эмес ала булутка айла-

нышы мүмкүн. 

Жетинчи ала булут. Жаштар демекчи, бү-

гүнкү кыргыздын жаш муунунда бийликке, пар-

ламентке, саясий партияларга карата оппози-

циялык маанай күчтүү. Ошондон улам өкмөткө, 

ЖКнын жетинчи чакырылышына жаңы жүздөр 

келишин каалагандар көп. Алар мыйзам сыйла-

ган парламенттик өлкөдө, коррупциясы жок 

мамлекетте, сабаттуу, дени сак эли бар Кыргыз-

станда жашагылары келишет. Жаңы Кыргыз-

станды курууга жаңы идеялар, долбоорлор ме-

нен чыккан жаштардын жоон катмары быйыл 

чыкчудай болуп турат. Азыр өлкөдө чет өлкө-

лөрдө билим алып, либералдуу коомдун баалуу-

луктарына сугарылган жана сыртта жүрүп да өз 

мамлекетинин өнүгүшүнө салым кошууга даяр, 

мекенчил жаштардын катмары пайда болду. 

Аны эске алсак өлкөнүн саясий айдыңында 

2020-жылдагы парламенттик шайлоого аттана 

турган жаштардын ала булуту көрүнчүдөй бо-

лууда. Ошондон улам “Кыргызстанга да өз 

“пашиняндары” келбесе оңолбой калды” деген 

коомдук пикир күч алууда [11]. Коомдун чоң 

бөлүгү Армения же Венесуэлладагыдай жаш 

күчтөрдүн бийликке келишин күтүп жаткандай 

сезилет. 

Жигердүү жаштар дегенде өзүлөрүн кыр-

гыздын байыртан келаткан баалуулуктарын 

бийик туткан, аларды азыркы коомдук саясий-

турмушунда кеңири колдонууну каалган жаш-

тардын “Кырк чоро” коомдук уюмунун аракет-

тери коомдо оң-терс пикирлерди жаратууда 

[12]. Эгер жаштардын бул бирикмесин туура 

демократиялык нукка бурса алар чоң саясий 

күчкө айланышы мүмкүн. Анткени “мекенчил” 

сезимдер менен “улуттук” идеяларды өнүктү-

рүүгө бел байлаган, багыт алган, же жөн эле 

колдогон коомдун жаңы катмары пайда болуу-

да, деп ойлойм. 

Тилекке каршы, Кыргызстандын бүгүнкү 

шайлоо кодекстери акчасы жок, акылы барлар-

дын, өзгөчө жакшы идея, демилгеси бар жаш-

тардын Жогорку Кеңешке келишине шарт түз-

бөйт. 2019-жылы шайлоо системасын түп тамы-

рынан өзгөрткөн мыйзам негиздерин кабыл ал-

басак 2020-жылы “базарчылардын парламенти” 

кайра келери шексиз.  

